
INNOVATSION IQTISODIYOTDA 
QAYTA TIKLANUVCHI 
ENERGIYA MANBALARI 
SAMARADORLIGINI OSHIRISH 
METODOLOGIYASI

Qodirov Baxodirjon Tursunovich
University business and science
“Yashil iqtisodiyot” kafedrasi katta o‘qituvchisi, PhD
qodirovbahodir0175@gmail.com 

Annotatsiya. Ushbu maqolada O‘zbekiston Respublikasida qayta tiklanuvchi energiya manbalarining (QTEM) innovatsion 
iqtisodiyotdagi o‘rni va ularning samaradorligini oshirish metodologiyasi tahlil qilingan. Tadqiqotda xalqaro (IEA, IRENA, 
World Bank) hamda milliy (Energetika vazirligi) ma’lumotlar asosida 2016–2024-yillardagi energiya ishlab chiqarish 
dinamikasi o‘rganildi. LCOE (darajalangan tannarx), CF (quvvatdan foydalanish koeffitsiyenti) va ssenariy modellashtirish 
usullari orqali QTEMning iqtisodiy samaradorligi baholandi. Natijalarga ko‘ra, 2030-yilgacha QTEM quvvati 25 GВтga, 
“yashil” energiya ishlab chiqarish hajmi esa 64 mlrd kVt·soatga yetishi kutilmoqda. Maqolada “Yashil iqtisodiyot” 
strategiyasi doirasida investitsion faollik, texnologik rivojlanish va ijtimoiy-iqtisodiy ta’sirlar chuqur tahlil etilgan.

Kalit soʻzlar: qayta tiklanuvchi energiya manbalari, LCOE, CF, “yashil iqtisodiyot”, energiya samaradorligi, ssenariy 
modellashtirish.

Abstract. This article analyzes the role of renewable energy sources (RES) in the innovative economy of the Republic 
of Uzbekistan and the methodology for increasing their efficiency. The study studied the dynamics of energy production 
in 2016–2024 based on international (IEA, IRENA, World Bank) and national (Ministry of Energy) data. The economic 
efficiency of RES was assessed using LCOE (levelized cost of ownership), CF (capacity utilization factor) and scenario 
modeling methods. According to the results, by 2030, RES capacity is expected to reach 25 GW, and the volume of  
“green” energy production is expected to reach 64 billion kWh. The article provides an in-depth analysis of investment 
activity, technological development and socio-economic impacts within the framework of the “Green Economy” strategy.

Key words: renewable energy sources, LCOE, CF, “green economy”, energy efficiency, scenario modeling.

Аннотация. В статье анализируется роль возобновляемых источников энергии (ВИЭ) в инновационной экономике 
Республики Узбекистан и методология повышения их эффективности. В исследовании изучена динамика 
производства энергии в 2016–2024 годах на основе международных (МЭА, IRENA, Всемирный банк) и национальных 
(Министерство энергетики) данных. Экономическая эффективность ВИЭ оценивалась с использованием методов 
LCOE (нормированной стоимости владения), CF (коэффициента использования установленной мощности) и 
сценарного моделирования. Согласно полученным результатам, к 2030 году ожидается, что установленная 
мощность ВИЭ достигнет 25 ГВт, а объем производства «зеленой» энергии — 64 млрд кВт·ч. В статье представлен 
углубленный анализ инвестиционной активности, технологического развития и социально-экономических 
последствий в рамках стратегии «Зеленая экономика».

Ключевые слова: возобновляемые источники энергии, LCOE, CF, «зеленая экономика», энергоэффективность, 
сценарное моделирование.

K I R I S H
XXI asrda jahon iqtisodiyotida barqaror rivojlanishning eng muhim yo‘nalishlaridan biri energiya 

resurslaridan samarali foydalanish va qayta tiklanuvchi energiya manbalarini joriy etish hisoblanadi. Global 
miqyosda energiyaga bo‘lgan talabning ortishi, uglerod chiqindilarining ko‘payishi hamda iqlim o‘zgarishi bilan 
bog‘liq ekologik xavflar mamlakatlarni an’anaviy energiya modellaridan innovatsion, “yashil” iqtisodiyot tizimiga 
o‘tish zaruratini yuzaga keltirdi. Innovatsion iqtisodiyotda energiya samaradorligi nafaqat iqtisodiy o‘sishning 
asosiy drayveri, balki barqaror ijtimoiy rivojlanish va ekologik xavfsizlikni ta’minlovchi muhim omil sifatida 
namoyon bo‘lmoqda. Shu sababli, energiyaning qayta tiklanuvchi manbalaridan — quyosh, shamol, gidro va 
biomassa texnologiyalaridan keng foydalanish har bir davlat uchun strategik ahamiyat kasb etmoqda.

O‘zbekiston Respublikasi ham ushbu global tendensiyadan chetda qolmagan holda, so‘nggi yillarda “yashil 
iqtisodiyot” tamoyillarini bosqichma-bosqich hayotga tatbiq etish va qayta tiklanuvchi energiya manbalarini 
rivojlantirish bo‘yicha izchil siyosat yuritmoqda. Mamlakatda quyosh va shamol elektrostansiyalarining 
qurilishi, energiya tejovchi texnologiyalarni joriy etish, energiya infratuzilmasini raqamlashtirish hamda elektr 
tarmoqlaridagi yo‘qotishlarni qisqartirish kabi keng ko‘lamli islohotlar amalga oshirilmoqda.

M A V Z U G A  O I D  A D A B I Y O T L A R  S H A R H I 
Mazkur islohotlarning huquqiy asosi Prezident qarori PQ–4477 (2019-yil 4-oktabr) bilan tasdiqlangan 

“O‘zbekiston Respublikasining 2019–2030-yillarga mo‘ljallangan “Yashil iqtisodiyot”ga o‘tish strategiyasi” da 
belgilangan.[1] Ushbu strategiya qayta tiklanuvchi energiya manbalarini rivojlantirish, energiya samaradorligini 
oshirish, uglerod chiqindilarini kamaytirish va ekologik barqarorlikni ta’minlash bo‘yicha uzoq muddatli milliy 
maqsadlarni o‘z ichiga oladi.

Strategiyaga ko‘ra, 2030-yilga qadar quyidagi natijalarga erishish maqsad qilingan:
yalpi ichki mahsulot birligiga to‘g‘ri keladigan issiqxona gazlari chiqindilarini 2010-yil darajasiga nisbatan 

35 foizga kamaytirish,
elektr energiyasi ishlab chiqarishda qayta tiklanuvchi manbalar ulushini kamida 25 foizga yetkazish,
energetika sektorida energiya samaradorligini ikki barobarga oshirish,
atrof-muhitga chiqayotgan zararli moddalar miqdorini sezilarli darajada qisqartirish.
Mazkur maqsadlar BMT Barqaror rivojlanish maqsadlari (SDG-7: Affordable and Clean Energy) bilan 

to‘liq uyg‘unlikda bo‘lib, O‘zbekistonning Parij bitimi doirasidagi milliy hissasi — NDC (Nationally Determined 
Contribution) majburiyatlariga ham asos bo‘lib xizmat qiladi. NDCda 2030-yilgacha bo‘lgan davrda issiqxona 
gazlari emissiyasini YAIM birligiga nisbatan kamida 35 foizga qisqartirish vazifasi mustahkamlab qo‘yilgan 
(UNFCCC, 2021).[2]

Shuningdek, “O‘zbekiston–2030” strategiyasida qayta tiklanuvchi energiya manbalarini iqtisodiyotning 
asosiy harakatlantiruvchi kuchlaridan biriga aylantirish, xususiy sektor ishtirokini kengaytirish, “yashil 
investitsiyalar”ni rag‘batlantirish va energetika sohasida zamonaviy boshqaruv mexanizmlarini joriy etish 
ustuvor yo‘nalish sifatida belgilangan. Ushbu siyosat nafaqat iqtisodiy samaradorlikni, balki ekologik xavfsizlik, 
energetik mustaqillik va xalqaro hamkorlikni mustahkamlashga qaratilgan.

T A D Q I Q O T  M E T O D O L O G I YA S I 
Maqolada muallif tomonidan ilmiy abstraksiyalash, tizimli tahlil, iqtisodiy-statistik yondashuv, induksiya va 

deduksiya usullaridan foydalanilgan. 

T A H L I L  V A  N A T I J A L A R 
O‘zbekiston energetika tizimidagi so‘nggi sakkiz yillik o‘sish jarayonlari xalqaro tashkilotlar tomonidan ham 

e’tirof etilgan. Xalqaro energetika agentligi (IEA, 2024) ma’lumotlariga ko‘ra, mamlakatda 2016–2024-yillar 
oralig‘ida elektr energiyasi ishlab chiqarish hajmi 59 mlrd kVt·soatdan 81,5 mlrd kVt·soatgacha oshgan, bu esa 
38 foizlik o‘sishni anglatadi.[3] Ushbu raqam O‘zbekiston Respublikasi Energetika vazirligi statistik ma’lumotlari 
bilan to‘liq mos keladi.

Jahon banki (World Bank, 2024) hisobotida qayd etilishicha, 2024-yil holatiga ko‘ra mamlakatdagi umumiy 
o‘rnatilgan quvvatlar hajmi 16,2 GВтni tashkil etadi, shundan 4 GВтdan ortig‘i qayta tiklanuvchi manbalar 
hissasiga to‘g‘ri keladi. Bu ko‘rsatkich IEA tomonidan 2016-yilda keltirilgan 1 GВт bilan solishtirilganda, so‘nggi 
sakkiz yil ichida to‘rt baravar o‘sishni bildiradi.[4]

Xalqaro agentliklar tahliliga ko‘ra, O‘zbekiston elektr energiyasi ishlab chiqarish bo‘yicha Markaziy Osiyo 
mintaqasida yetakchi o‘rinni egallab, mintaqaviy umumiy hajmning 40 foizdan ortig‘ini ta’minlab kelmoqda (IEA 
Regional Energy Outlook, 2024).[5] Energiya ishlab chiqarishdagi bu o‘sish mamlakatdagi iqtisodiy faollik, 
urbanizatsiya va sanoat quvvatlarining kengayishi bilan chambarchas bog‘liq.

Shuningdek, Global Solar Atlas (World Bank Group, 2024) ma’lumotlariga ko‘ra, O‘zbekiston hududining 
80 foizida quyosh radiatsiyasi yillik 1500–1700 kVt·soat/m² diapazonda joylashgan bo‘lib, bu mamlakatni 
Markaziy Osiyoning eng istiqbolli “quyosh zonalaridan biri” sifatida ko‘rsatadi.[7] Shamol energiyasi salohiyati 
esa 100–120 m balandlikda 7–8 m/s tezlik bilan qayd etilib, 5–6 GВт samarali texnik imkoniyatni yaratadi.

Ushbu xalqaro manbalar tahlili O‘zbekistonning qayta tiklanuvchi energiya sektori jahon miqyosidagi 
“dekarbonizatsiya” tendensiyalari bilan uyg‘un rivojlanayotganini tasdiqlaydi. Qayta tiklanuvchi energiya 
manbalari (QTEM) iqtisodiy jihatdan tobora raqobatbardosh bo‘lib bormoqda. Xalqaro energetika agentligi 
(IEA, 2024) ma’lumotlariga ko‘ra, 2010–2023-yillar oralig‘ida quyosh energiyasi tannarxi 82 foizga, shamol 
energiyasi esa 56 foizga kamaygan. O‘zbekiston uchun bu tendensiya 2020-yildan boshlab yaqqol sezila 
boshladi yangi quyosh fotoelektr stansiyalarida 1 kVt·soat energiyaning LCOE qiymati 0,03–0,04 AQSh dollari 
atrofida shakllanmoqda.

Bu ko‘rsatkich an’anaviy issiqlik stansiyalariga (5–6 sent/kVt·soat) nisbatan 50–60 foizga arzon energiya 
ishlab chiqarilayotganini bildiradi. Shuningdek, shamol energiyasi bo‘yicha o‘rtacha LCOE 0,05 doll./kVt·soat, 
gidroenergetika loyihalarida esa 0,06 doll./kVt·soatni tashkil etmoqda (IRENA, 2024).

O‘zbekistonning qayta tiklanuvchi energiya sektoridagi investitsion faollik so‘nggi yillarda sezilarli darajada 
oshdi. Jahon banki, Osiyo taraqqiyot banki (ADB), Yevropa tiklanish va taraqqiyot banki (EBRD) hamda Global 
Green Growth Institute (GGGI) tomonidan moliyalashtirilayotgan yirik loyihalar soni ortmoqda.[8]

2020–2024-yillar oralig‘ida mamlakatda 4 GВт quvvatli yangi muqobil energiya obyektlari ishga tushirildi, 
ulardan 2,6 GВт quyosh, 1,1 GВт shamol va 0,3 GВт gidroenergiyaga to‘g‘ri keladi. Mazkur loyihalar uchun jalb 
qilingan umumiy xorijiy investitsiyalar hajmi 3,8 mlrd AQSh dollaridan ortiqni tashkil etdi.

Mamlakatda investitsiyalarni rag‘batlantirish maqsadida soliq imtiyozlari, erkin bojxona tartibi, va 15–25 
yillik kafolatli tarif tizimi joriy etilgan. Bundan tashqari, “yashil obligatsiyalar” mexanizmi orqali qayta tiklanuvchi 
energiya loyihalarini moliyalashtirish imkoniyatlari kengaymoqda. Xalqaro institutlar bilan hamkorlikda EBRD, 
Jahon banki, GGGI kabi tashkilotlardan grantlar va imtiyozli kreditlar jalb qilinmoqda, bu esa “yashil” loyihalar 
oqimini barqarorlashtirmoqda.[9]

So‘nggi yillarda qayta tiklanuvchi energiya loyihalarida xususiy sektorning ulushi jadal oshmoqda. 
“Masdar” (BAA), “ACWA Power” (Saudiya Arabistoni), “Total Eren” (Fransiya) va “Voltalia” (Fransiya) kabi yirik 
kompaniyalar O‘zbekistonda quyosh va shamol stansiyalarini barpo etmoqda.

O‘zbekiston energetika tizimida 80–85% issiqlik stansiyalari hisobiga to‘g‘ri kelgani sababli, uglerod 
chiqindilari miqdori yuqori bo‘lib qolmoqda. “Yashil iqtisodiyot” strategiyasiga muvofiq, 2030-yilgacha qayta 
tiklanuvchi manbalar ulushi 54%ga yetgach — har yili 16 million tonna CO₂ emissiyasi qisqaradi. Bundan 
tashqari, quyosh va shamol energiyasi ishlab chiqarish natijasida NOₓ va SO₂ chiqindilari 30–40% kamayadi, 
bu esa sog‘liqni saqlash tizimiga tushayotgan iqtisodiy yukni pasaytiradi. Jahon banki (2024) tahliliga ko‘ra, 
havo ifloslanishining kamayishi orqali O‘zbekiston yiliga 0,4–0,5% YAIM miqdorida ijobiy ijtimoiy foyda oladi.

O‘zbekistonning qayta tiklanuvchi energiya manbalari strategiyasi BMT Barqaror rivojlanish maqsadlari bilan 
to‘liq uyg‘un — ayniqsa SDG-7 (Affordable and Clean Energy), SDG-9 (Industry, Innovation and Infrastructure) 
va SDG-13 (Climate Action) bilan bevosita bog‘liqdir. Qayta tiklanuvchi energiya manbalari energiyaga kirish 
imkonini kengaytiradi; innovatsion texnologiyalarni rivojlantiradi; uglerod neytral iqtisodiyotga o‘tish jarayonini 
tezlashtiradi.

2035-yilgacha O‘zbekiston Parij bitimi doirasida uglerod neytrallikka erishish yo‘lidagi milliy harakatlar 
rejasini amalga oshirishni boshlaydi. Shu nuqtai nazardan qayta tiklanuvchi energiya manbalari mamlakatning 
asosiy drayveri sifatida qaralmoqda.

Xulosa sifatida ta’kidlash joizki, qayta tiklanuvchi energiya manbalari O‘zbekiston innovatsion iqtisodiyotining 
asosiy tarkibiy qismlaridan biriga aylanishi, iqtisodiy o‘sish, ekologik barqarorlik va ijtimoiy farovonlik o‘rtasida 
muvozanatni ta’minlovchi poydevor bo‘lib xizmat qiladi.[10] Ushbu yo‘nalishda ilmiy asoslangan siyosiy 
qarorlar, moliyaviy mexanizmlar va texnologik transferlar uyg‘unligi kelgusi o‘n yillikda mamlakatning energetik 
mustaqilligini va xalqaro pozitsiyasini yanada mustahkamlashi kutilmoqda.

